
вучання і выхавання. Выдзелены прыярытэтныя напрамкі дзейнасці школьнай 
бібліятэкі: кіраўніцтва чытаннем, узаемадзеянне бібліятэкара і педагогаў, кам-
плектаванне бібліятэчных фондаў, арганізацыя «вечнай бібліятэкі», бібліятэч-
на-бібліяграфічнае абслугоўванне навучэнцаў і работа з бібліятэчным актывам. 

Педагог-наватар В. Сухамлінскі пакінуў значны след у савецкай пе-
дагогіцы. Яго прагрэсіўныя тэарэтычныя погляды, падмацаваныя 
велізарным практычным вопытам, сталі асновай пабудовы аўтарскай 
педагагічнай сістэмы «Школа радасці», у якой вялікая ўвага надава-
лася прапагандзе кнігі і арганізацыі эфектыўнага бібліятэчнага абслу-
гоўвання педагогаў і вучняў. В. Сухамлінскі бачыў бібліятэку як 
асветны цэнтр не толькі навучальнай установы, але і населенага 
пункта, дзе яна знаходзіцца. Клопат аб бібліятэках пранізвае ўсю пе-
дагагічную дзейнасць В. Сухамлінскага. Звяртаючыся да настаўнікаў, 
ён адзначаў: «калі вы жадаеце, каб юнацтва адчувала нястрымную 
смагу ведаў, паклапаціцеся аб галоўных, найважнейшых ачагах ду-
хоўнай культуры – бібліятэках» [3, с. 508]. 

Менавіта бібліятэку педагог лічыў значным рэсурсам фарміраван-
ня культуры чытання і засваення бібліятэчна-бібліяграфічных ведаў. 
Галоўнай задачай бібліятэкі павінна быць не толькі засваенне ведаў, 
уменняў, навыкаў, а і творчы пошук, мысленне. Самастойнасць 
і творчы характар фарміруюцца дзякуючы таму, што ў разумовай 
рабоце вучня ёсць элементы даследавання, якія патрабуюць ад вучня 
навыкаў самастойнага пошуку неабходнай інфармацыі ў бібліятэцы. 
Чым сталей вучань, тым важней для яго ўменне карыстацца дадат-
ковай літаратурай, уменне знаходзіць яе, таму патрабуюцца пэўныя 
бібліятэчна-бібліяграфічныя веды. Навучаць гэтаму трэба мэтанакі-
равана, сістэматычна, пачынаючы з пачатковай школы. 

Прыярытэтным напрамкам у дзейнасці школьнай бібліятэкі 
В. Сухамлінскі лічыў кіраўніцтва чытаннем, якое пачыналася з перша-
га знаёмства дзіцяці з бібліятэкай. З вучнямі першых класаў у бібліятэ-
цы прадугледжваюцца экскурсіі і гутаркі. У кіраўніцтве чытаннем 
вялікая роля адводзіцца індывідуальнай рабоце з кожным чытачом. 
Асноўнай формай работы з’яўляюцца гутаркі пры запісе ў школьную 
бібліятэку, падборы і выдачы яму кніжкі, вяртанні яе назад у бібліятэ-
ку. Дзейнасць школьнай бібліятэкі і педагагічнага калектыву па вы-
хаванні культуры чытання і фарміраванні бібліятэчна-бібліяграфічных 
ведаў павінна садзейнічаць таму, каб кніга стала для кожнага вучня 
сябрам і мудрым настаўнікам. 

Не пакідаў па-за ўвагай В. Сухамлінскі і арганізацыю работы біб-
ліятэкара з педагогамі. Падкрэсліваў, што выхаваўчая праца ў школе 
не можа праводзіцца асобна настаўнікам і асобна бібліятэкарам, 
а павінна быць толькі сумеснай. Школьны бібліятэкар – паўнапраўны 
член педагагічнага калектыву. Функцыі бібліятэкара разнапланавыя: 
папулярызатар кнігі сярод настаўнікаў, вучняў і іх бацькоў; арганіза-
тар і кіраўнік працэсу пазакласнага чытання; мудры настаўнік, 
выхавальнік, які ведае, адчувае жыццё кожнага вучня ў свеце кнігі. 
У канцы кожнага года педагагічны калектыў школы на педагагічным 
савеце абмяркоўвае якасць кніжнага фонду школы і прапануе выданні 
для набыцця [2, с. 72]. 

Адзін з галоўных напрамкаў дзейнасці бібліятэкі – камплектаванне. 
У яго аснове наступныя крытэрыі: адлюстраванне агульначалавечых 
каштоўнасцей; адлюстраванне духоўнай і матэрыяльнай культуры. 

Васіль Аляксандравіч папярэджваў, што нельга дапусціць, каб на 
бібліятэчную паліцу папала «хоць адна “аднадзёнка” і не папала каш-
тоўная кніжка» [1, с. 361]. 

У школьнай бібліятэцы складаецца спецыяльная калекцыя – «веч-
ная бібліятэка» – «сховішча духоўнай культуры народа» [Там жа, 
с. 360]. Такая калекцыя фарміруецца з буквароў, па якіх вучыліся 
дзяды і прадзеды вучняў, а таксама з кніг залатога фонду айчыннай 
і сусветнай літаратуры. Па сутнасці, гэта – музейны пакой. У гэтых 
кнігах, – адзначаў В. А. Сухамлінскі, – «жывыя і бессмяротныя карані 
народа» [Там жа, с. 361]. 

Важным сродкам фарміравання ў малодшых школьнікаў любові да 
кнігі з’яўляюцца бібліятэчныя ўрокі, сістэма якіх падпарадкавана 
выхаванню ў малодшых школьнікаў свядомага і адказнага стаўлення 
да кнігі не толькі як матэрыяльнай, але і як духоўнай каштоўнасці. 

У кнізе ачалавечваецца праца, увасабляецца майстэрства, працаві-
тасць, і маральная годнасць чалавека. В. А. Сухамлінскі пастаянна 
падкрэсліваў важнасць адказнасці дзіцяці за ўзятую ў карыстанне кні-
гу, беражлівых адносін да яе: «кнігу, якую ты вяртаеш у бібліятэку, 
павінна быць у значна лепшым стане за тую, што ты атрымаў; памя-
тай, што кнігу ствараюць сваёй працай шмат людзей» [2, с. 168]. 

Пры бібліятэцы арганізуюцца аматарскія аб’яднанні юных кніга-
любаў, дзе дзеці чыталі цікавыя кнігі і рамантавалі іх, вядзецца журнал 
уліку прачытаных кніг. 

Асаблівую ўвагу надаваў В. А. Сухамлінскі актыву школьнай біблія-
тэкі, які збіраўся штомесяц. На пасяджэннях абмяркоўваўся альбом 
маляваных дзіцячых водгукаў аб цікавых прачытаных кнігах. Даўжні-
кам рыхтаваліся напаміны. В. А. Сухамлінскі падчас наведвання такіх 
пасяджэнняў даваў саветы і практычныя рэкамендацыі па арганізацыі 
работы з кнігай. 

Такім чынам, у педагагічнай сістэме В. А. Сухамлінскага «Школа 
радасці», школьная бібліятэка – цэнтр духоўнага жыцця школы і важ-
нейшы рэсурс арганізацыі навучання і выхавання. У арганізацыі біб-
ліятэчна-бібліяграфічнага абслугоўвання вучняў і настаўнікаў педа-
гог-наватар выдзяляў наступныя прыярытэтныя напрамкі: камплекта-
ванне бібліятэчнага фонду ў адпаведнасці з рэальнымі запытамі вуч-
няў і педагогаў; узаемадзеянне бібліятэкара і педагога; кіраўніцтва 
чытаннем; фарміраванне культуры чытання і бібліятэчна-бібліягра-
фічных ведаў вучняў і педагагічных работнікаў; фарміраванне пачуц-
ця адказнасці ў вучняў за захаванасць фондаў, якімі яны карыстаюцца; 
далучэнне вучняў да лепшых узораў айчыннай і сусветнай літаратуры; 
фарміраванне бібліятэчнага актыву. 

